
Kirish. Peyzaj atamasi Yevropa adabiyotida “landshaft” istilohi sifatida ham qoʼllaniladi. 

Bu termin asosan tasviriy sanʼatda ishlatilishi baʼzi tushunmovchiliklarni keltirib chiqaradi. 

Lekin tasviriy sanʼatdagi peyzaj vizual tasvirga, adabiyotdagi peyzaj soʻzga asoslanishi bilan 

farqlanadi. Peyzaj sheʼriyatida shartli besh koʻrinish tasnif etiladi. Unga koʻra, tabiat obrazlarini 

jonlantirish (insoniylashtirish) orqali amalga oshiriladigan psixologik tasvirda shoir-lirik 

qahramon insonga xos boʻlgan xususiyatlarni tabiat hodisalari, jonli hayvonlar, oʻsimlik va shu 

kabilarga singdirib borish hamda ularni jonlantirish bilan kechinmani tasvirlaydi. Ikkinchi, 

tabiat bilan bogʻliq poetik tafsillar (detallar) vositasida amalga oshiriluvchi koʻrinishida 

shoirning maqsad-eʼtibori oʻz qahramonining ichki ruhiy olami va tashqi olamini ochib berishga 

qaratadi. “Lirik qahramonning xislat-fazilatlari tabiat bilan bogʼliq poetik detallar orqali yaxlit 

manzarani vujudga keltiradi. Koʻngil kechinmalarini konkret tabiiy holat va vaziyatda aks 

ettirish orqali esa ikki yoʻnalish-tabiat fasllari va tabiiy holat eʼtiborga olinadi hamda lirik 

qahramoning ruhiy holati oʻsha tabiiy vaziyatlarga hamohang tarzda real tasvirlanadi”[1]. 

Ruhiy parallelizm vositasida shoir koʻngil olamining haroratli kechinmalarini tabiat bilan 

yonma-yon qoʻyib tasvirlaydi. Aslida hamma vaqt ham peyzaj lirikasida inson va tabiat parallel 

tarzda tasvirlanadi. Sheʼriy sanʼatlar vositasida lirik qahramonning kechinmalarini taʼsirchanlik 

bilan tasvirlanadi. Bu shoirga fikrining kuchli va hissiyot bilan tasvirlashiga imkon yaratadi. Bu 

koʻrinishlarning barchasi umumlashib, tasvirda psixologik portret yaratishga imkon tugʻdiradi. 

“Lirik asarlarda janr qaydi nisbatan kam uchraydi. Janr qayd etilgan sheʼrlarga eʼtibor qilinsa, 

ularda qaysidir maʼnodagi odatdan tashqarilik borligini koʼrish qiyin emas. Deylik, milliy 

sheʼriyatimiz uchun noodatiy janrda yozilgan sheʼrlar sarlavhasi ostida elegiya, epitafiya, 

epigramma, rondo, rondel, xokku, tanka kabi qaydlarni koʼp uchratamiz. Baʼzan esa sheʼr janrini 

manzara (peyzaj), noktyurn, natyurmort, triptix, avtoportret kabi rassomlik sanʼati janrlari 

nomi bilan qayd etadilar”[2]. 

Adabiyotlar tahlili. “Adabiy atamalar va tushunchalar ensiklopediyasi”da peyzajga 

quyidagicha taʼrif berilgan: “Peyzaj – odamning oʻzini oʻrab turgan tabiiy muhiti va har qanday 

ochiq maydonning tasviridir”[1]. Oʻzbek tilidagi adabiyot nazariyasiga oid darslik va 

qoʻllanmalarda esa jumladan, Izzat Sultonning “Adabiyot nazariyasi” kitobida “Badiiy asardagi 

tabiat tasviri peyzaj (manzara) deb ataladi. Tabiat tasviri syujetning tarkibiy qismlaridan biri 

boʻlib, asarning gʻoyaviy-estetik quvvatini oshiradi”[3], deya taʼrif berilgan boʼlsa, 

“Adabiyotshunoslik lugʻati”da yuqoridagi taʼriflarga monand fikrlar bilan birga peyzajning 

statik, dinamik koʼrinishlari, shuningdek, ayrim funksiyalari haqida soʼz boradi[4]. Peyzaj 

lirikasining mazmun mohiyati va maqsad-vazifalari haqida esa: “Peyzaj lirikasida tasvirlangan 

tabiat manzarasida lirik subyekt qalbi suratlanadi. Lirik subyekt qalbidan oʻtkazib berilgan 

manzara oniy kayfiyatning obraziga aylanadi. Shu maʼnoda peyzaj lirikasida tabiatni tasvirlash 

maqsad emas, balki bir vositadir… Koʻp hollarda sheʼrda tasvirlangan manzara ramziy obrazga 

aylanadi. Va mavjudlikning mangu muammolari ijtimoiy hayot, inson feʼl-atvori, hayotning 

mazmuni va shakllar mohiyatini obrazli tarzda ochib berishga  

qaratiladi ”[4], deb yozilgan.  

   Adabiyotshunos Sebinaga koʼra peyzaj harakat joyi va vaqtini belgilaydi, syujet motivasiyasi 

vazifasini bajaradi, psixologizmni yaratish va muallifning subyektiv rejasining namoyon 

boʼlishiga xizmat qiladi[6]. M.Sultonova esa “Peyzaj sanʼati” kitobida asosan peyzajning 

voqealar kechadigan makon va qahramon ruhiy olamini koʻrsatish kabi ikki vazifasini 

Oybekning “Navoiy”, O.Yoqubovning “Ulugʻbek xazinasi” va P.Qodirovning “Yulduzli tunlar” 

romanlari misolida yoritadi[7].  

Tadqiqot metodologiyasi. Tadqiqotda biografik, qiyosiy metoddan foydalanildi. 

Biografik metod badiiy asarni muallifining hayot yoʻli kontekstida oʻrganishni nazarda tutadi. 

Badiiy asarda ijodkor shaxsiyati akslangani bois undagi qator oʻrinlar muallif biografiyasi 

kontekstida yorqinroq anglashiladi. Shunga koʻra biografik metod asarga muallif tomonidan 

yuklatilgan mazmunni anglashda yetakchi ahamiyat kasb etadi. Qiyosiy metod badiiy asarni 

boshqa asar(lar) bilan qiyosan tahlil qilishni tutadi. Qiyoslash obyekti tadqiqot maqsadidan 

kelib chiqqan holda belgilanadi.  

Muhokama va natijalar. Mumtoz adabiyotda peyzaj unsurlari oshiq holi va yor 

goʻzalligining tashbehiga xizmat qilgan boʻlsa, XX asrga kelib, oʻzbek sheʼriyatidagi peyzajning 

bu funksiyasi oʻzgardi. Endilikda tabiat tasviri ijtimoiy-psixologik motivni anglatishda 

koʻmaklashuvchi vositaga aylandi. Lekin sof tabiat lirikasi ham unutilgani yoʻq. Ayniqsa, Oybek 

sheʼriyati sof peyzaj lirikasiga dalil boʻla oladi. Choʻlponda ham toʻlaligicha tabiat manzarasiga 

bagʻishlangan sheʼrlar koʻpchilikni tashkil etadi. Choʻlponning sheʼriyatda tutgan oʻrni haqida 

Oybek shunday yozadi: “Choʻlpon yangi adabiyotda yangi narsalar yaratdi. Muvashshah 

adabiyoti oʻrniga bu kunning badiiy zavqiga yarasha, yoqimli, goʻzal sheʼrlar oʻrtaga chiqardi. 

Bugungi yosh nasl uning sodda tilini, totli uslubini, texnikasini koʻp sanadi. Undan koʻp 

goʻzalliklar oladi...”[8] 

 

Koʻz oldimdan oqib yotgan Zarafshon, 

Yosh boladek erkalaydir, oʻynaydir; 

Hovliqma ham boʻlsa oʻzi koʻp chaqqon, 

Uncha-muncha toʻsiqlarni qoʻymaydur.[10] 

 

Choʻlponning ushbu “Zarafshon” nomli sheʼriga “safar kundaligi” jumlasi sarlavha ostiga tirkab 

qoʻyilgan, bundan koʻrinadiki, shoir oʻzi kezgan Zarafshon boʻylarining manzarasini tasvirlaydi. 

Sheʼr boshdan-oyoq Zarafshon tasviriga bagʻishlangan.  

“Kuz” nomli sheʼrida Sharqqa kuz faslining kirib kelishi tasvirlanadi. 

 

 

Qora bulut toʻdasikim, koʻklarni 

Sharqni yopgan parda yangligʻ yopmishdir; 

Kuz qoʻshini ogʻu toʻligʻ oʻqlarni 

Yoz bagʻriga hech sanoqsiz otmishdir.[10] 

 

Choʻlponning “Buzilgan oʻlkaga” (“Koʻm-koʻk, goʻzal oʻtloqlaring bosilgan, Ustlarida na poda bor, 

na yilqi”, “salqin suvlar togʻdan quyi tusharkan, tomchilari yomgʻir kabi ucharkan”), “Binafsha” 

(“Binafsha, nimaga hidlaring sochilmay, Yerlarga egilding, choʻzilding?”), “Yongʻin” (“Tabiatning 

butun yomon tomoni Shu oʻlkaga faqat jilva qildimi?”, “Podalarning yaylovida boʻrilar, Qonga 

toʻygach, uvlaylarmi koʻplashib”), “Suygan choqlarda” (“Gunafshalar qulogʻimga madhingni 

Soʻzlab-soʻzlab charchadilar, bitmadi”, “Yoʻllaringda shitir etsa soʻlgan barg, Qulogʻimga 

musiqalar keltirur”), “Koʻklam qaygʻisi” (“Bir oz... bir oz koʻngil beray koʻklamda, Shaftolining 

goʻzal, qizil yuziga”, “Qarshimdagi kulib turgan yumshoq qiz Koʻm-koʻk maysa oʻrtasida bir 

guldir”), “Yana qor” (“Bir faqat qargʻalar qor ustida Qagʻlashib qish boboyni olqaylar”, “Yana 

qish... Qor – kafan yopildi yana, Qargʻaga toʻy... oʻyin topildi yana”), “Oppoq oy” (Hovuz yuzi ikki 

qarich muz boʻlgan, Yosh bolalar tiygʻanishib oʻynaylar”) kabi sheʼrlarida peyzajning goʻzal 

namunalarini koʻrishimiz mumkin[10].  

Choʻlpondan keyin Oybek va Hamid Olimjon sheʼriyatida ham tabiat tasvirlari yetakchi oʻrinni 

egallaydi.  

Sirli sen, chayqal, ey goʻzal dilbar,  

Shoʻx va oʻynoq qiz albomi yangligʻ.  

Koʻkragingda hayot degan oshiq,  

Koʻp asr sayragan va toʻkkan zar.[11] 

Hamid Olimjonning “Neva xotiralari” nomli sheʼrida Neva manzaralarini tasvirlar ekan, 

Nevaning “shonli Avroradan nur emib, har tomon qon, boʻronlar esgan boʻlsa ham, yana tovus 

kabi qanot yozganini” taʼriflaydi. Neva daryosini “sevikli, shoʻx, oʻynoqi qiz”ga oʻxshatib, “bu 

tabiatda bir chevar shoir har nafas yuzlariga kashta tikishi”ni toʻlqinlanib bayon etadi. Hamid 

Olimjon sheʼrlarida Oʻzbekistonning soʻlim tabiati nozik va inja tuygʻular bilan hamohang 

tasvirlanadi. Ayniqsa, “Oʻzbekiston” sheʼrida mamlakat tabiati bor goʻzalligi bilan namoyon 

boʻladi. Shoir ohorli oʻxshatishlar bilan yurt tabiatining betakror manzaralarini yoniq tarzda 

tasvirlaydi. 

 

Togʻlardagi qip-qizil lola,  

Boʻlib goʻyo yoqut piyola, 

Buloqlardan uzatadi suv 

El koʻzidan qochadi uyqu[11]. 

 

  60-70 yillar sheʼriyatida peyzaj ijtimoiylik kasb etgan boʻlsa-da, Abdulla Oripov, Erkin 

Vohidov, Rauf Parfi sheʼriyatida sof peyzaj lirikasi aks etdi. 

 

Minglab tilda madhingni soʻzlar  

Bunda oʻsgan har bitta daraxt.  

Nur emadi millionlab koʻzlar  

Koʻkdan sening husningga qarab[12]. 

 

Erkin Vohidovning “Oʻlka” nomli sheʼrida oʻlkaning tabiati: bogʻlar, daraxtlar; koinot: oy, yulduz 

peyzajlari orqali tasvirlangan. Shoirning soʻzlarni zargarona ishlatish mahoratini koʻrishimiz 

mumkin. Erkin Vohidov ijodida bahor, tong va choʻqqi peyzaji koʻp hollarda birga keladi va ajib 

manzarani hosil qiladi. Quyidagi sheʼrda ushbu uch peyzaj unsurining birgalikda kelganini 

koʻrishimiz mumkin: 

 

Kun togʻ oʻrkachiga tirmashar asta,  

Novvot qoyalarda yaltiraydi qor.  

Yuksak choʻqqilardan boshlangan bahor  

Shalolalar bilan intilar pastga.  

Toʻshab sohillarga jilvakor gilam  

Daryo boʻlib oqar Amu, Siriga.  

Bahor oʻlkasining qon tomiriga  

Sharqirab kiradi fusunkor koʻklam[12].  

 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

48 

Abdulla Oripov ijodida “bahor”, “adir”, “dasht”, “osmon”, “togʻ”, “kuz”, “bogʻ”, “yulduz”, “tong” 

kabi peyzajlar koʻp uchraydi. Shoir “tong”, “bahor” peyzajlarini umid, yangilanish, najot 

maʼnosida qoʻllasa, “adir”, “tuproq”, “dasht” peyzajlari orqali vatan suratini chizmoqchi boʻladi.  

 

Uygʻonguvchi bogʻlarni kezdim, 

Topay dedim qirdan izingni. 

Yanogʻingdan rang olgan dedim –  

Lolazorga burdim yuzimni, 

Uchratmadim ammo oʻzingni, 

– Sen bahorni sogʻinmadingmi?[13] 

 

Ushbu sheʼr peyzaj lirikasining goʻzal namunasi boʻlib, bahor sogʻinchi, yangilanishga tashna 

insonning umidbaxsh kayfiyati ifodalangan. “Sen bahorni sogʻinmadingmi?” sheʼrida “bahor”, 

“bogʻ”, “qir”, “lolazor”, “togʻ”, “oʻngir”, “qorlik”, “dara”, “suv” peyzajlari qoʻllangan.  

 

Tuman tushayotir qirlarga sokin, 

Doʻrmon bogʻlarida billur qahraton. 

Majnuntol uvatda horgʻin olar tin, 

Oppoq sochlarini yoygan parishon. 

Nogoh uyqu ichra qarsillar eman, 

Atrofda sukutning horgʻin nafasi. 

Balki, dalalarga choʻkkan bu tuman, 

Yiroq yulduzlarning sirli sharpasi[13]. 

 

Sheʼrda “tuman”, “bogʻ”, “qahraton”, “uvat”, “dala”, “yulduz” peyzajlari orqali qish manzarasi 

tasvirlangan. Tabiat qish hukmiga boʻysungan, hamma tin olayotgan, sukut bosgan zaminga 

tuman aralash tun tushib kelmoqda. Sheʼrda ortiqcha timsollar, ramzlar yoʻq. Shoir oʻzi koʻrgan 

qish manzarasini qalamga olgan va sakkiz qatorlik manzarada poetik taranglik ushlangan. 

Umuman olganda, XX asr sheʼriyatida Abdulla Oripov peyzajning eng goʻzal namunalarini 

yaratgan shoirlardan biri, desak yanglishmagan boʻlamiz. 

70-yillar ijodini kuzatganimizda tabiat vositalaridan hosil qilingan obrazlar sheʼrdan sheʼrga 

koʻchib yurishiga guvoh boʻlamiz. Masalan, Usmon Azim ijodida “kuz”, “bogʻ”, “togʻ”, “dasht” kabi 

obrazlarni tez-tez uchratamiz. Shavkat Rahmon ijodida ham “togʻ”, “soy”, “oʻrmon”, “oy” kabi 

obrazlar takroran keluvchi obrazlar hisoblanadi.  

Shavkat Rahmon “Unutganim yoʻqdir hali” sheʼrida tugʻilib oʻsgan qishlogʻi manzarasini chizar 

ekan, ayni paytda bolalik, yurt sogʻinchi bilan yashayotgan insonning lirik qiyofasini tabiat 

unsurlari bilan parallel tasvirlaydi. 

 

Unutganim yoʻqdir hali 

Oʻrikzorni, asov soyni. 

Soy boʻyida ovloq, holi 

Baqaterak oʻsgan joyni 

Unutmadim hali-hali 

Muzdakkina zilol suvni, 

Tol tagida shom mahali 

Unutilgan ikki quvni.[14] 

 

Sheʼrdagi “oʻrikzor”, “asov soy”, “baqaterak”, “tol tagi”, “ikki quv” kabi soʻz va soʻz birikmalari 

lirik qahramonning olis xotiralarini, uning diliga ilk bora titroq solgan oʻtmishini qanday boʻlsa 

shundayligicha eslab qolganligidan va bu oʻtmish uning yodida aslo oʻchmas iz qoldirganligidan 

darak beradi. Shoir muhabbat hislari joʻshgan inson qalbini tabiat obrazlari vositasida 

tasvirlaydi. “Iliq pichan”, “soʻlim kulgu”, “sirli kecha” tafsillari qahramon kechinmalarini aks 

ettirishi bilan ahamiyatli: “Yodimdadir iliq pichan, Kulgilaring edi soʻlim, Boʻsalardan toʻlgan 

kecha, Soch silagan titroq qoʻlim”. 

Azim Suyunning “Tunda” sheʼri peyzaj lirikasining sof namunasidir. Unda lirik qahramonning 

psixologik portreti, qalb olami tabiat manzaralari fonida ochib berilgan. 

 

Tun. Yulduzlar miltirar, 

Soy shovullaydi. 

Tosh. Xira nur yiltirar, 

It vovillaydi. 

Tol ohista egilar, 

Suv koʻz tutadi. 

Qalb tarjima etilar, 

Qalb entikadi...[15] 

 

Shoir lirikasida har bir faslning oʻz oʻrni, oʻz talqini bor. Ular goh azaliy qonuniyatlari bilan 

namoyon boʻlsa, goh insoniy tuygʻularining ramzi sifatida inkishof topadi. Demak, hamma gap 

poetik obrazlarga qanday gʻoyaviy vazifa yuklay olishda ekan. Maʼlumki, kuz faslining poetik 

talqini koʻproq tugab borayotgan umr, armon, hijronning ramzidir. Shavkat Rahmon 

sheʼriyatida esa aksincha, u kuz faslining mungli bosimidan oʻzini holi tutishga urinadi. Uning 

kurashchan qalbi yigʻloqi kechinmalarni tasvirlamaydi. Bu holat uning lirik qahramoni tabiatiga 

yot tushunchadir. 

 

Xazonga aylandi kunlarim... 

Motamda turganday boqaman. 

Fasllar toʻqnashgan lahzada 

Xazonlar toʻpini yoqaman. 

Koʻzlarim achishar bexosdan 

Yuragim, qoʻllarim ... titraydi. 

Alanga olmaydi kunlarim, 

Tutaydi, oh, muncha tutaydi[14]. 

Sheʼrdan oʻychan fasl-kuzning xazonrezgi nafasi sezilib turadi. “Fasllar toʻqnashgan lahzada” 

uning tuygʻulari ham toʻqnashadi. Shoir bu hissiyotni yuksak kolliziyalarda ochib beradi. 

Maʼlumki, xazon – tugayotgan umr ramzi.  

Anʼanaviy ramzdan foydalanib shoir lirik qahramonning koʻngil olami manzarasini chizadi. 

Peyzajda yana bir tasvir prinsipi ruhiy parallelizm vositasida psixologik portret 

yaratishda koʻzga tashlanadi. Bunda insonning quvonchi, iztiroblari, qalb tugʻyonlari tabiat 

bilan parallel tarzda tasvirlanadi. Olovlar ichida yashayotgan dil va ruh ana shu olovlar taftida 

kuyib bitsa, uning uchun hayotining asl maʼnosi yoʻqoladi, qizigʻi qolmaydi. Bu esa uning ruhiyat 

olami naqadar keng ufqlarga boʻylasha olishidan darak beradi. Shu bois u dil va ruhning visolini 

oydin makonda kechishini istaydi. 

Xulosa. Peyzaj badiiy asarning tarkibiy qismi boʼlib, asarning mazmun ifodasiga xizmat 

qiladi, muallif asarda ilgari surgan gʼoyaviy maqsadni ifodalashda u bilan uygʼunlashadi, shu 

jihatdan peyzajning asardagi ahamiyati gʼoyani oʼquvchiga anglatishda qay darajada ishtirok 

etgani bilan tavsiflanadi.  

Peyzaj vazifalari sifatida quyidagilar tasnif etildi: peyzaj lirik qahramon obrazini 

yaratishga hissa qoʻshadi; adabiy makonning goʻzalliklari, xos manzaralarini tasvirlash vositasi 

sifatida ishlatiladi; joy va harakat bilan bevosita bogʻliq boʻlgan fon vazifasini bajaradi; 

psixologik xususiyatga ega: qahramonlarning ruhiy holatini yoʻlga qoʻyadi yoki kechinmalariga 

badiiy urgʻu beradi; yozuvchining falsafiy mulohazalari manbai boʻlib xizmat qiladi; hayotning 

ijtimoiy ziddiyatlarini tavsiflash vositasi boʻlib xizmat qiladi; ramziy maʼnoga ega boʻlib, badiiy 

asarning simvolik xususiyatlarini kuchaytirishga hissa qoʻshadi. 

